
Вовед  

Обезбедувањето транспарентен, едноставен и ефикасен пристап до податоците 

што ги создаваат јавните институции при својата работа е еден од клучните 

елементи на доброто владеење и може да доведе до значајни придобивки во 

различни општествени сфери. За тие придобивки да се реализираат во целост, 

потребно е да постои соодветна и современа правна рамка. Оттаму произлегува и 

важноста од донесување нов Закон за отворени податоци и повторна употреба на 

податоците од јавниот сектор, иницијатива што ја поздравуваме како чекор кон 

усогласување со најдобрите практики. 

За да обезбедиме конструктивен придонес во овој важен процес, во продолжение 

ги споделуваме нашите препораки во однос на содржината на Нацрт-законот. 

 

Прецизирање на податоците на кои (не) се применува законот 

Членот 4 од Законот ги уредува исклучоците, односно податоците од јавниот сектор 

што не можат да бидат предмет на повторна употреба. Меѓутоа, овој член е 

прилично рестриктивен бидејќи оневозможува пристап до податоци кои не треба да 

бидат целосно исклучени од примена на Законот, туку треба да бидат достапни за 

повторна употреба под одредени услови, во согласност со одредби од други закони, 

како што е Законот за заштита на лични податоци (податоци со ограничен пристап).  

Дополнително, постои сериозна загриженост дека информации од јавниот сектор 

кои содржат и податоци опфатени со членот 4, а кои што можат соодветно да се 

заштитат, ќе останат недостапни со образложение, на пример, дека содржат лични 

податоци, при што имателите неоправдано ќе одбиваат пристап до целата 

информација повикувајќи се на член 4 од Законот.  

Оттука, иако Законот формално овозможува користење на податоци преку примена 

на мерки за заштита на лични, доверливи или други податоци до кои пристапот е 

ограничен, потребно е нивната достапност да се уреди детално и експлицитно 

и во овој Закон, и притоа, јасно треба да се нагласи дека ограничениот 

пристап до одредени податоци согласно други прописи значи ограничување 

и според овој Закон, а не значи целосно исклучување од неговата примена. 

Истовремено, предлагаме во Законот да се предвиди контролен механизам за 

имателите на податоци кои, спротивно на неговите одредби, ќе одбијат пристап или 

ќе ограничат податоци надвор од законски предвиденото. Ваквото решение ќе 

обезбеди ефективна примена на Законот, без притоа да се загрозуваат правата и 

интересите на поединците, компаниите и државата.  

Во делот на прекршочните одредби од Законот, потребна е корекција на некои 

одредби кои упатуваат на погрешни ставови од Законот.  

 

Обезбедување целосна примена на отворените податоци 

За да се обезбеди ефективна примена на законот, неопходно е појаснување на 

целите што се очекува да се остварат со повторната употреба на податоците од 

јавниот сектор. Од една страна, во повеќе одредби од Законот е наведено дека 

податоците може да се користат за комерцијални и некомерцијални цели, што е во 

согласност со Директивата 2019/1024. Од друга страна, дефиницијата на „корисник 

на отворени податоци“ од член 3 точка 18, упатува на член 2, кој пак, содржи 

таксативно набројување на целите што треба да се остварат со повторна употреба 

на податоците. На тој начин, се создава рамка која што е порестриктивна од онаа 

предвидена со Директивата. Во самата Директива, дефиницијата за повторна 

употреба на податоците од јавниот сектор во член 2 точка 11, како и начелото 

наведено во член 3, не предвидуваат вакви ограничувања. 

Впрочем, ваквата уреденост создава ризик да не биде овозможен пристап до 

податоци од јавниот сектор, доколку целта поради која е побаран не е меѓу 

таксативно наведените во член 2 од Законот. Ова е особено важно прашање за 

бизнис секторот, за кој е неопходно да постои јасна правна основа да можат 

компании да добијат пристап до податоци за повторна употреба за комерцијални 

цели, се разбира со почитување и примена на сите услови и обврски предвидени 

со овој закон или со други закони, како на пример давање пристап до податоците 

во анонимизирана форма заради заштита на лични податоци. 

И покрај тоа што според други одредби од Законот, барателот нема обврска да 

образложи за кои цели му се потребни податоците, веруваме дека постои простор 

за попрецизно уредување на ова прашање со што би се превенирале ризиците од 

неусогласеност во толкувањето. Ова ќе придонесе и за остварување на цели од 

поширок општествен интерес кои не се таксативно наведени во член 2, како што се 

на пример: унапредување на довербата на граѓаните во институциите, 

поттикнување информиран и конструктивен процес на креирање јавни политики, 

развој на образованието, поттикнување истражувачка дејност и т.н.  



 

Оттука, со цел да се надминат потенцијалните предизвици при примена на Законот 

и да се обезбеди целосно усогласување со Директивата, предлагаме или 

дефиницијата на „корисник на отворени податоци“ да се ревидира или да се 

измени членот 2 од Законот - на начин кој ќе се обезбеди недвосмислена 

достапност до податоците и за комерцијални и некомерцијални цели.  

 

Уредување на позицијата „службено лице за отворени податоци“ 

Според дефиницијата за „службено лице за отворени податоци“ содржана во член 

3 точка 16 од Законот, службените лица треба да бидат вработени кај имателот на 

податоци. Ваквата дефиниција не е усогласена со можноста повеќе иматели на 

податоци заедно да определат едно или повеќе службени лица за отворени 

податоци, предвидена во член 5 став (4). За да се избегнат потенцијални 

нејаснотии, предлагаме да се направи усогласување на овие одредби на начин 

што ќе се овозможи повеќе иматели на податоци да можат заедно да определат 

едно или повеќе службени лица за отворени податоци.  

 

Дополнување на листата на тематски категории на податочни сетови од 

голема вредност 

Во согласност со дефиницијата за „податочни сетови од голема вредност“, 

содржана во член 3 точка 22, употребата на ваков вид сетови е поврзана со важни 

придобивки за општеството, животната средина и економијата.  

За да се оствари ваквата цел, препорачуваме при утврдувањето  на тематските 

категории согласно член 22 став (2) за овој вид податочни сетови, 

задолжително да се предвидат и податоци од категоријата здравство. Оваа 

категорија би вклучувала, на пример: национални статистики за морбидитет и 

морбилитет, податоци за достапност и распределба на здравствени услуги, 

финансиски и организациски податоци за здравствени услуги и слично. Ваквото 

дополнување директно ќе придонесе кон зголемување на довербата во 

здравствениот систем и унапредување на здравствените услуги. 

 


